Милли-төбәк компонентын балалар бакчасы шартларында тәрбия һәм белем бирүдә куллану.

Актуальлеге:

Татарча да яхшы бел,
Русча да яхшы бел. 
Икесе дә безнең өчен 
Иң кирәкле затлы тел.
Ш.Маннур язган сүзләр белән килешми мөмкин түгел.Илебездә дистәләрчә телдә сөйләшүче күп төрле халыкларның туганнарча дус, хезмәттәшлек итеп яшәүләре, куәтле икътисад төзүләре, аларның милли мәдәниятлары, телләре чәчәк ата бару —җәмгыятьнең бәхәссез казанышы. Хәзерге шартларда милли мөнәсәбәтләргә ике тенденция хас. Беренчедән, һәрбер милләт мәдәнияты һәрьяклап үсә, чәчәк ата бара. Икенчедән, милләтләр бер-берсенә якынаялар, тормышның барлык төп өлкәләрендә дә үзара тәэсир итешү, фән һәм техника, мәдәният һәм сәнгать казанышларын алмашу бара.

Телләр бер-берсеннән аерылган хәлдә яши алмыйлар. Алар үзләренең ияләре кебек үк, барлыкка килгәннән бирле үзара даими бәйләнештә торалар һәм нәтиҗәдә бер-берсенә төрле формаларда тәэсир итәләр. Географик күршелек, тарихи элемтәләр, икътисадый берәмлек, рус теленең абруе һәм башка факторлар Татарстан Республикасы җирлегендә татар-рус икетеллелекне тудырдылар. Моңа, әйтеп үткәнчә, гасырлар буе булган рус һәм татар телләренең бер-берсенә йогынтысы кушыла. 

Үткәннәргә күз салсак, галимебез К.Насыйри беренчеләрдән булып башка халыкның телен өйрәнүне, халыкның рухын аңлау, шул халыкны хөрмәт итү идеяләрен билгеләгән. Шулай ук татар телен русларга укытуда да үз эзен калдырган. Ул сөйләм теленә таянуны, мисалларга һәм күнегүләргә күбрәк игътибар итүне таләп иткән

Хәзерге вакытта илебездә телләр өйрәнү ихтыяҗы аеруча үсте. Интернет челтәре аша аралашу мөмкинлеге туу, кәрәзле телефоннар аша сөйләшү, чит илләргә барып белем алу мөмкинлеге үсү һ.б. моңа этәргеч булып тора. Шуңа күрә дә телләр өйрәнү актуаль мәсьәләләрдән санала. Хәзерге вакытта икетеллелек милли телләр үсешенең әһәмиятле һәм законлы үзенчәлеген тәшкил итә. Бүгенге көндә, теге яки бу телдәге үзгәрешләр турында, ул телнең алга китүе, камилләшүе, үсеш перспективалары турында сөйләгәндә, икетеллелек күренешен исәпкә алмый мөмкин түгел. Чөнки милли тел, аның ияләре даими рәвештә икенче бер телне дә кулланганлыктан, шул телнең йогынтысына дучар булып тора. Ике телдән дә файдаланучылар (билингвлар) ул телләрне яхшы белеп, дөрес кулланганда, нигездә, бер телнең икенче телгә уңай йогынтысы — бер-берсен үстерүе, баетуы, камилләштерүе турында сүз алып барырга туры килә.

Икетеллелек шартларында туган телендә һәм русча сөйләм осталыгына ия булу – кешенең гомуми культурасын билгели. Димәк, сүз – сөйләм культурасы турында барырга тиеш. Хәзер икетеллелек – иң беренчел таләпләрнең берсе.

Татарстан Республикасы  Министрлар Кабинеты карары белән гамәлгә куелган 2010-2015 нче елларда Татарстан Республикасында мәгарифне үстерү стратегиясе “Киләчәк” программасы кысаларында мәктәпкәчә белем бирү учреждениеләрендә Татарстан Республикасы  дәүләт телләрен өйрәтү программасы старт алды. Татарстан Республикасы  Хөкүмәте йортында ТР Премьер-министры Илдар Халиков рәислегендә “Киләчәк” сериясенә караган яңа укыту-методик комплектлары, аларны гамәлгә кую эшчәнлеген җәелдерү проблемаларына багышланган махсус “түгәрәк өстәл” артында  сөйләшү  үткәрелде. ТР Хөкүмәте башлыгы  күтәрелгән проблеманың үтә көнүзәк  һәм дәүләти  әһәмиятен билгеләп үтте: “Без тиз арада балалар бакчаларына йөрүчеләргә  татар  һәм рус телләрен уңайлы һәм нәтиҗәле итеп өйрәнү өчен тиешле шартлар тудырырга бурычлы. Телләр үзләштерү  байлык! Республикабызның киләчәге булган балаларның  дәүләт телләрен  үзләштерү процессына мәктәпкәчә яшьтә үк старт бирү - мәктәп, югары уку йортларында белем алу этабы өчен яхшы фундамент әзерләү ул”, - диде И.Халиков. Балаларның тәкъдим ителгән укыту-методик комплектлары нигезендә шөгыльләнүләрен, беренче чиратта,  мавыктыргыч һәм югары дәрәҗәдә профессиональ итеп оештыру зарурлыгын кабат-кабат ассызыклады. Заманча педагогик технологияләр белән янәшә мультимедиа чараларын һәм Интернет мөмкинлекләреннең киң файдаланылуы өчен Татарстан Республикасы Хөкүмәтенең мул ярдәмен вәгъдә итте.

Яңа укыту-методик комплектлар хакында сүз алып барганда, без татар гаиләләре өчен рус телен һәм рус гаиләләрендәге балалар өчен татар телен үзләштерүне эффектив итә торган заманча әсбаплар турында сөйлибез. Барлык балаларның да ике телне дә яхшы белүе мөһим.

Татарстанда балалар 4-5 яшьтә рус телле балалар 62 сүз белергә, ә инде дүртенче сыйныфта аларның сүзлек запасы 1167 сүзгә җитәргә тиеш. Балалар бакчаларында дәүләт телләрен өйрәтү өчен укыту-методика комплекты төзелгән, анда тәрбиячеләр һәм ата-аналар өчен матур әдәбият җыентыклары, шулай ук татар һәм рус телләрендәге аудио-, видеоматериаллардан торган комплектлар керә. Программаны гамәлгә кертү процессында тәрбиячеләрне һәм ата-аналарны да актив катнаштыру зарур.

Фән дөньясына керергә омтылган кеше халыкара 14 телнең кимендә икесен бик яхшы белергә тиеш. Бер генә тел аркылы өйрәнеп бер фәнне дә төгәл итеп үзләштереп булмый. Шуның өчен без үз телебезне үзәккә куеп, шуның нигезендә башка телләрне дә өйрәнергә тиешбез. Тәҗрибә күрсәткәнчә, кеше нихәтле күбрәк тел белсә, шулхәтле күбрәк белем алырлык сәләткә ирешә. Юкка гына халыкта “Бер тел – бер ачкыч, ике тел – ике ачкыч”, “Телләр белгән илләр гизгән”, “Телләр белгән ил ачар” кебек мәкальләр барлыкка килмәгән. 

Язылганны Әхмәт Ерикәйнең шигырь юллары белән ныгытасы килә. Ул бүген дә актуаль яңгырый:

Заман миңа: "Югарырга мен!" — диеп,
Ике канат биреп үстерде, 
Канатымның берсе — татар теле, 
Икенчесе — бөек рус теле!.. 
Милли-төбәк компоненты буенча тәрбия-белем бирү эшен тормышка ашыруның төп юнәлешләре:

-ТР яшәүче халыкларның милли мәдәниятенә, гореф-гадәт, йолаларга нигезләнеп эхлакый сыйфатлар булдыру;

-мәктәпкәчә белем бирүдә бертигез күләмдә татар һәм рус телләре өйрәтү;

-туган як табигатенә кагылышлы башлангыч белем бирү;

-Татарстан Республикасының тарихы белән таныштыру, башка милләт кешеләренә, аларның мәдәниятенә уңай мөнәсәбәт булдыру өчен шартлар тудыру.

Бурычлар:

-әйләнә-тирә дөнья турында белемнәрен киңәйтү;

-балаларда гади тарихи күзаллаулар формалаштыру;

-үз гаиләсенең, ыруының тарихын өйрәнү аша балаларда өлкән буыннарның тәҗрибәсенә һәм гореф-гадәтләренә, үз халкына мәхәббәт тәрбияләү; гаилә традицияләренә ихтирамлы мөнәсәбәт булдыру,

-Казан шәһәре, аның истәлекле урыннары һәм Кремль тарихы турында сөйләү;

-милли традицияләргә карата ихтирамлы мөнәсәбәт булдыру;

-туган телне өйрәнү белән беррәттән, икенче телне өйрәнү;

-балаларда башка милләт кешеләренә, аларның мәдәниятенә уңай мөнәсәбәт тәрбияләү.

Эффектлы нәтиҗә:

-балаларның туган як, туган шәһәр, анда яшәүче халыкларның традицияләре, гореф-гадәтләре,  милли киемнәре, туган якның тарихы турында белемнәре формалашачак;

-балалар һәм әти-әниләр төрле күргәзмәләрдә, конкурсларда, дискуссияләрдә актив катнашачаклар;

-балаларда өлкәннәр белән аралаша белү күнекмәләре формалашачак;

-балаларда өлкәннәргә, ветераннарга ихтирамлы мөнәсәбәт, хөрмәт итә белү тәрбияләнәчәк.

Куелган бурычларны уңышлы үтәү өчен шартлар:

-педагогларның төпле белемле булуы;

-кирәкле методик комплект булдыру;

-махсус предметлы-үстерешле мохит булдыру;

-төрле учрежденияләр, әти-әниләр белән хезмәттәшлек итү.

Милли-төбәк юнәлеше буенча уку елына перспектив план

	Вакыты
	Чаралар

	Сентябрь
	1.Тылсымлы журнал белән ”Тылсымлы очрашу”;

 “Тылсымлы куллар “ бездә кунакта. ” Балалар белән мастер-класс үткәрү.

2.“Төрле халык әкиятләре” альбом булдыру.

	Октябрь
	1. “Сөмбелә” бәйрәме үткәрү. Максат:ел фасылларына караган халык бәйрәмнәре турында белемнәрен киңәйтү.

2. “Минем кече туган илем” почмагында эш (уеннар, альбомнар, открыткалар карау);

3. “Казан буйлап сәяхәт” ачык дәрес. Максат:Казан шәһәре, аның тарихи-истәлекле урыннары белән таныштыруны дәвам итү,белемнәрен баету, системалаштыру. Туган шәһәргә ярату, горурлык, дуслык хисләре тәрбияләү.

4.  Бөек Җиңүнең 70 еллыгына багышланган “Җиңү шатлыгы” проекты эшен башлап җибәрү. Максат:туган ил һәм дөньядагы вакыйгалар белән кызыксынучанлыкларын үстерү. Балаларда патриотик хисләр, туган якка, туган телгә, Ватанга мәхәббәт тәрбияләү. Җиңү көненә багышланган бәйрәм турында мәглумат бирү.

	Ноябрь
	1.“Мәскәүгә сәяхәт” уены (рәсемнәр, слайдлар карау);

2. “Әнием-кадерлем!” әниләр көненә бәйрәм уздыру;

3. Әниләр белән мастер-класста катнашу.  

	Декабрь
	1. Әти-әниләргә консультация  “Әби-бабайларның тәрбия үрнәге бүгенге көндә дә актуаль»;

2. “Хуш киләсең яңа ел” бәйрәм;

3.Бөек Ватан сугышы темасына кагылышлы китаплар күргәзмәсе булдыру.

	Январь
	1.“Дәү әни” белән “Күчтәнәч” бездә кунакта (балалар белән халкыбызның сәнгать төре-чигү үрнәкләре күрсәтү);

2.Әти-әниләргә консультация  “Халкыбызның чигү тарихы”.

	Февраль
	1. Әти-әниләр өчен киңәшләр “Табигать белән аралашуның балалар тәрбияләүдәге әһәмияте”

2.“Мин булачак ил сакчысы!” күңел ачу кичәсе. Максат:Ватанны саклаучылар турындагы күзаллауларын киңәйтү. Балаларда батыр, кыю солдат булу теләге уяту, әтиләре, абыйлары белән горурлану хисе тәрбияләү. 

3. “Муса Җәлил- бөек шагыйр ” М.Җәлил турында фильм карау. Максат: балаларның күзаллауларын үстерү. Шагыйрнең батырлыклары турындагы белемнәрен киңәйтү.

	Март
	1. Әңгәмә: “Дуслык-бөек көч” (Төрле халыкның милли киемнәре төшерелгән слайдлар карау). Максат:төрле милләт халыкларына хөрмәт, дуслык хисләре тәрбияләү. Идел буе халыклары турында балаларның белемнәрен баету.

2. “Кояш гомере телим мин, әнием, сиңа!” әниләр бәйрәме. Максат: әниләргә карата ихтирам, хөрмәт хисләре тәрбияләү.

3. Бөек Ватан сугышы музей-мемориаленә һәм Кремльгә экскурсия. Максат:балаларның татар халкының тарихы турында күзаллауларын үстерү, татар халкының батыр сугышчылыры турында, музейда үз-үзеңне тоту культурасы буенча белемнәрен арттыру.

4.Тыл ветераннары: Ахметгалиева Магианвар Файзрахмановна, күренекле шәхес Андреева Людмила Сергеевнаны балалар белән очрашуга чакыру. Максат: кем ул “тыл ветераны?” Балаларның күзаллауларын үстерү. Аларның батырлыклары турында белемнәрен киңәйтү. Тыл ветераннарына хөрмәт уяту. 

	Апрель
	1. Композитор, ТАССР ның, Россиянең атказанган мәдәният хезмәткәре, тыл ветераны, сугыш чоры баласы Имашев Мәсгуд Габдрахманович белән очрашу. Максат:танылган шәхес, тыл ветераны турында кызыксынучанлыкларын үстерү. Ветераннарга хөрмәт тәрбияләү. 

2. Герой-шагыйрь Муса Җәлилнең музей-квартирасына экскурсия. Максат: М.Җәлилнең иҗаты, тормыш юлы турындагы белемнәрен киңәйтү. Якташыбыз, патриот шагыйрь белән горурлану хисләре тәрбияләү.

3. Балалар һәм әти-әниләр катнашында “Җиңү шатлыгы”рәсем һәм кул эшләре  күргәзмәсе оештыру;

4. 27 нче гимназия укучылар белән берлектә ветераннар өчен төрле халык җырларыннан торган музыкаль кичә оештыру. Максат:балаларда патриотик хисләр, дуслык, әхлаклылык хисләре тәрбияләү.

5.“Г.Тукай безнең безнең күңелләрдә” шигырь бәйрәме уздыру. Максат: Г.Тукайның күпкырлы иҗатына кызыксыну уяту, ихтирам хисләре тәрбияләү. Г.Тукайның тормыш һәм иҗат юлы белән таныштыру. 

	Май
	1. “Җиңү алып килде май” бәйрәм кичәсе. Максат:җиңү көненә багышланган бәйрәм турында мәгълумат бирү.

2. Сугыш һәм тыл ветераннары белән очрашулар. Максат:балаларда Ватанга мәхәббәт, патриотик хисләр, кыю һәм батыр булу теләге тәрбияләү.  

3.Әти-әниләр өчен консультация:”Сабантуе йоласының символик мәгънәсе”.

4.Сәхнәләштерү:М.Җәлил.“Кызыл ромашкалар”. Максат:балаларда патриотик хисләр тәрбияләү, шигырьне сәхнәләштерү аша балаларда артислык күнекмәләрен үстерү.  

	Июнь
	1.М илли бәйрәм – “Сабантуй” үткәрү. Максат:балаларны татар халкының милли бәйрәмнәре белән таныштыру. Бердәмлек, дуслык хисләре, халкыбыз йолаларына хөрмәт тәрбияләү.


